
	Ұлт Көшбасшысы - Елбасы Нұрсұлтан Әбішұлы Назарбаев 2018 жылы               5 қазанда Қазақстандықтардың әл – ауқатының өсуі: табыс пен тұрмыс сапасын арттыру атты Қазақстан халқына жолдауын жолдаған болатын. Жолдауда 2019 жылы «Педагог мәртебесі туралы» заңды әзірлеп, қабылдау қажет деп санаймын деді елбасы.Бұл құжат мұғалімдер мен мектепке дейінгі мекемелер қызметкерлері үшін барлық игілікті қарастырып, жүктемені азайтуға, жөнсіз тексерістер мен міндеттен тыс функциялардан арашалауға тиіс. Бұл заңның қабылданатынын естігенде ұстаз ретінде менде қуандым. Елбасының көрегенділігіне тәнті болдым.Ұстаз... Оңашада отырып ұстаз    туралы ойға кетіп, көз алдымнан ақ жарқын мінезді, ақ жүректі, жылы жүзді ұстаз бейнесін көремін. Ойларым мені қиял әлеміне елітіп, еріксіз нұрлы естеліктерге жетелей жөнеледі. Ұстаз! Мұғалім! Осы сөздерде қандай ұлылық, қандай жылылық бар десеңізші. Балаға білім мен ғылым, өнер мен мәдениет, адамгершілік қасиет пен ізгілікті ой-сана дарытып, азамат етіп қалыптастыратын ең басты тұлға – ұстаз екені баршаға түсінікті. Қайсы заманда, қайсы елде, қандай қоғамда болсын әр адам ұстаз есімін қастерлеп айтатыны бекер емес. Орыстың ұлы ғалымы Д.И.Менделеев: «Мектеп дегеніміз – бүкіл халық пен мемлекеттің тағдырын айқындайтын аса қуатты күш болып табылады» деп тұжырым түйсе, А. Байтұрсынов «Мұғалім қандай болса, мектеп те сондай болады» деп білім беруде ең бастысы мұғалімнің біліктілігіне талап қоюды меңзеген. Ұстаз беделінің қандай болатыны оның шәкіртіне байланысты. Кім болсын өзіне білім мен тәрбие дарытқан ұстаздарын құрметпен ауызға алып, оларды қасиет тұтатыны даусыз. Кімнің болсын мұғалімдеріне деген сүйіспеншілігі шексіз. Демек біз, әрқайсымыз өзімізге білім мен тәрбие дарытқан ұстаздарымызға қарыздар екенімізді, оны құрметтеу әр азаматтың қасиетті парызы екенін сезінуге тиіспіз. Сондықтан да ұстаздарды  еліміз ерекше қастер тұтып, мәртебесін жоғары ұстайтын жандар.
	Жылдар бойы тәлім алған ұстазының аяулы бейнесі жадында сақталуы әрбір шәкірт үшін жазылмаған заңдылық. Себебі ұстаз - баланы тәрбиелеп, болашақ алдына мақсат қоя білуге ұмтылдыратын ұлы тұлға.
	Абай атамыз: «Ұстазсыз шәкірт-тұл, шәкіртсіз ұстаз-тұл» деп, адам баласының кісі болып қалыптасуы көбінесе ұстазға байланысты екенін ерекше атап айтады.Ұстаз әмбебап білімді,салауатты,салтанатты маман кісі.Ол адам жанын терең түсініп, жақсы білетін қадірлі де қастерлі, қасиетті мамандық иесі.Өз ісінің шебері әрі өнерлі, кішіпейіл, мейірімді, қайырымды, ізетті, инабатты адам.
	Ең әуелі ұлағатты ұстаз шәкіртіне өмірді, білім үйретуші ұстаз шәкіртіне үйрететін нәрсесін өзі жан-жақты терең біледі және қалай үйретудің тәсілдері мен әдістерін  жақсы біледі де шәкіртін білімге қызықтыра, ынталандыра түсіндіріп оның  сезімін ұшқырлап, білімін дамытады.Өмірдің қызықтарын сезіндіреді. Балалық өмірдің ең бір қызықты кездері мектепте өтеді. Сол мектептің тұлғасы –ұстаз.
	Ұстаз шәкіртінің жан сұлулығын, денсаулығын зерлей зерттеп, сол адамдық асыл қасиеттердің жақсара беруін қадағалап, қамқорлық жасап отырады. Ол шәкіртін өзінің туған баласынан да артық көріп, адамдық асыл қасиеттерді оның бойына сіңіреді. Шәкірт  ата-анасынан гөрі ұстаздардың қарауында көбірек болады.Ұстаз ата-анаға қарағанда балаға қамқорлықты анағұрлым арттыра түсіп, білім беру, тәрбиелеу ісіне арнайы күш-жігерін, уақытын бөліп, шәкіртіне алаламай қамқорлық жасайды.
	Ұстаз-ана, ол шәкіртін туған баласындай баурап, өмір өрнектерін, тұрмыс-тіршілік мехиаттарын, қиындықтары мен қызықтарын сезіндіріп, баураудан жалықпайды.
	Ұстаз-жолдас.Ол әрқашанда шәкіртімен бірге көпшілікпен араласып жүреді, қатар құрбысындай қатарласа өмір сүреді.Ұстаз-дос, ол шәкіртіне тек жақсылық ойлап, қиындықта қымсынбай көмек көрсетеді, жанын сала жақсылық  жасайды.
	Шәкірт-ұстазының ұлағатты іс-әрекетін үйреніп, одан білім алушы, жаны жақын, ой мақсаты біртұтас өсіп-өркендеуші өрені. Шәкірт ұстазына инабаттылық ғұрып пен ізеттілік, имандылық көрсетіп, әдеп сақтауға міндетті. Ұстазды құрметтеудің бір белгісі-оған ізеттілікпен сәлем беру. Ұстазға сәлем берудің екі жолы бар, жиналып отырған шәкірттер ұстазбен тұрып амандасады, жеке кездескенде шәкірт ұстазға әдеттегідей сәлем беріп, бас иеді. Сәлем беру кезінде иман жүзділік, елжірегіш сезіммен құрметтеу нышаны көріну керек. Сәлемдесу сөздерінің дауыс ырғағы сыпайы, сыйласымды болуға тиіс. Кейде шәкірт ұстазын алыстау жерде көріп қалса, бас киімін алып, оң қолын жүрегіне тақап, бас иіп, ишарат білдіреді.
	Ұлағатты ұстаз алдында шәкіртінің орындайтын міндеттері мен парыздары өте көп. Ең әуелі шәкірт ұстаз сөзін ықыласпен тыңдауға, ісін ілтипатпен үйренуге міндетті. Ұстаз сөзін мәңгі есте қалдыру үшін, оны бірнеше рет еске түсіріп, қанша рет қайталап, жадында сақтап, санада сақтау керек. Ұстаздың тапсырмасын орындамаған шәкірт, үлкен қателік  жасап , әрі білімін нашарлатады.
	Ұстаз әрі жолдас, әрі дос болғандықтан шәкірт сонымен ашық-жарқын, жасқанбай пікірлесіп, ойын ашық айтса, ұстаздың көңілі көтеріліп, шәкіртіне сырын ашып, оның ойына от беріп, қиялын қияға шығарып, арман биігіне жетелейді.
	Әрбір ұстаздың бойында бірнеше өнер болады. Әдепті шәкірт ұстаз бойындағы қадірлі қасиеттерді, өрнекті өнерлерді үйреніп алуға құштар болуы керек. Ондай шәкіртіне риза болған ұстаз бар өнерін салып, өн бойындағы дарынын шәкіртіне дарыта біледі. Сондықтан шәкірт ұстаз өнеріне қызығып, ұстаз білімін қастерлей білуге міндетті.
	Ұстазын сыйламаған шәкірт өз ата-анасын да сыйламайды. Өз ата-анасын, ұстазын ардақтамаған шәкірт адамгершіліктен жұрдай болып, елінің елеулісі, халқының қалаулысы бол деген аталық батаның үрдісінен шыға алмайды.
	Бар білімін, қайрат-жігерін аямай, бізге білім беріп, өнер үйретіп, өмірімізге жол ашып берген ұлағатты ұстаздарға бас иіп, тәжім етеміз!
	Ұстаз бейнесі- шәкірт үшін адамгершіліктің ең жоғары үлгісі. Ұстаздың лаулаған жалыны әр жүрекке жылу сеуіп, нұр құятын қуаттың қайнар көзі. Ол-сезім мен нұр шашар сәуле. Келешек үшін тырмысып, жан аямай күрескен, өз бойындағы пенделігін жоя білген жан. Тіршіліктегі шырақтың сөнбес ошағы.
	 Ұстаз- өзінің бар күнін, бүкіл өмірін бала тәрбиесіне сарп етуге бел буған періште. Шәкірттің жүрегінде мәңгілік із қалдырған ұстаз  бейнесі қандай мейірбан, қандай сұлу десеңізші?! Сол періштелердің бірі  қазір менің бала жүрегімде нық орын алған...Әрбір ұстаз  шығарманы сыңғырлаған үнімен оқи отырып, асыл ойды санамызға берік, нық етіп құюға бар күшін жұмылдыратын жан
	Мұғалім-ардақты жан, ұмытылмас,
	Өзіме бала күннен үні сырлас,
	Нәр алып алғашқы рет сол ұстаздан
	Арманның асқарына ұмтылған жас,-деп Н.Әлімқұлов айтқандай,  біз әр жыл сайын санамыз өсіп, азамат болуға ұмтыламыз. Сол кездегі бала қиял кей кезде қол жетпес арманға қанат сермейді. Осы жолдағы алдымыздан шығатын кедергілерден сүрінбей өтуге, алға қойған мақсатымызға жету үшін күресуге де үйрететін бұл- ұстаз. 
	Қазақ мектебінің болашағы туралы М.Жұмабаев: «Әрбір елдің келешегі мектебіне байланысты» деп айтып кеткенде тәуелсіз Қазақстан Республикасының тарихи әлеуметтік, мәдени рухани болмысын дамытуға, қоғамдық өмір мен ұлттық мектепті қалыптастыруда ұстаздардың еңбегі зор. Жалпы балалар, ұстаздардың еңбегін тек оқушылар ғана бағаламаған, олардың алдында ұлы жазушыларда бас иген. 
	Мектептің басты тұлғасы, жүрегі мұғалім. Егемен еліміздің ертеңін ойлар білімді де саналы, Отанын, туған жерін, ұлтын сүйетін ұлтжанды парасатты азаматты тәрбиелеуде мұғалімнің еңбегі орасан зор екенін баршамыз мойындаймыз. 
	Ұстаз – ұлағатты есім. Шәкірттерін білім нәрімен сусындатып, тәлім-тәрбие беру, жақсы қасиеттерді бойына дарытып, адамгершілік рухта бағыт-бағдар беруде ұстаздың еңбегі зор. Сондықтан да ол әрдайым қасиетті тұлға ретінде ерекшеленеді.
	Білім көшін жылжытып келе жатқан ұстаздар қауымына құрмет арта бермек! Сіздерді кәсіби мерекелеріңізбен шын жүректен құттықтаймыз!	Тәуелсіз ел атанып, төбемізге ту тігіп, тіліміздің мәртебесі артып, әлемге атымызды танытып жатқан кезеңде ұлттың, елдің болашағы – жас ұрпақ тәрбиесіне де мықты көңіл бөлінуі қажет.
Осы егеменді, тәуелсіз Қазақстанда өркениетке бастар жолдың бастауы – мектеп десек, мектептің басты тұлғасы, жүрегі – МҰҒАЛІМ.
Адамның адам болып қалыптасуына ата-аналармен қатар, мұғалімнің де рөлі зор.
	Ұрпақ болашағы, халқымыздың келешегі қазіргі ұстаздардың қолында.
	Иә, адамның жан дүниесін түсініп, ренжітпей, қателігін сездіре білу – бұл нағыз шеберлік емес пе?!
	Осы ұстаздар жайында халқымыздың ұлы батыры Бауыржан Момышұлы "Ұстаздық - ұлы құрмет. Себебі, ұрпақтарды ұстаз тәрбиелейді. Болашақтың басшысын да, данасын да, ғалымын да, еңбекқор егіншісін де, кеншісін де ұстаз өсіреді... Өмірге ұрпақ берген аналарды қандай ардақтасақ, сол ұрпақты тәрбиелейтін ұстаздарды да сондай ардақтауға міндеттіміз” деген.
	Бала бойына ата-анадан кейінгі ақыл-ой, адамгершілік, әдептілік, ар-ұят, ұлттық сана-сезімді сіңіруші адам – Мұғалім.
	Ендеше өз ісіне берілген, жаңалықты жатсынбай қабылдайтын, шәкіртінің жанына нұр құйып, өмірге өзі де бақытты болып, өзгелерді де бақытқа жеткізсем деп жүретін ұстаздардың жөні де, жолы да бөлек.
"Ұстаздық еткен жалықпас, үйретуден балаға” деп Абай атамыз айтқандай, ұстаз еңбегінің қыр-сыры мол, қиын да жауапты, шығармашылық еңбек екендігін баршамыз мойындаймыз.
	Қанша теңеу айтсақта  ұстаз жайлы теңеулер  айта берсек  таусыла қоймас. Әрине, бізге ізгі жолдарын арнап, мұраларын қалдырған ұстаздар қауымына жететін ешбір маман иелері жоқ екені белгілі. Себебі осы ұстаздардың арқасында әрбір маман иелері білімдерін шыңдап, үлкен биіктен  көрінгені сөзсіз ақиқат. Ендеше қорытындылай әрбір Қазақстан Республикасының азаматтары мен азаматшаларының  ұстаздар қауымына деген ыстық ықыласы мол,  бас иетіндігін айтқым келеді.
	Еліміз өркениетті елдердің қатарынан орын алып, ұрпағымыз қоғам қажеттілігіне сай болып жатса, бұл – ұстаздардың еңбегінің жемісі. Олай дейтін себебіміз ақынды да, батырды да, алыпты да, дананы да ұстаз тәрбиелейді. Мұғалімі қандай болса, қоғамы да сондай болмақ делінген бұлжымас заңдылық ерте уақыттардың өзінде-ақ белгілі болды. Адамзат өркениетінің даму тарихында жақсы мектебі мен мұғалімдері бар мемлекет қана озып шыққан.
	Қасиетті қара шаңырақтың білім нәрімен сусындап, мұғалім деген атақты алып шығу, оқушыларға жақсы тәрбие мен білім беру үлкен ерлік. Себебі біз тәрбиелеген ұрпақ ертеңгі күні еліміздің тірегі болмақ. Тәуелсіздіктің тұғырын, еліміздің тыныштығын сақтап қалатын да солар. Сондықтан ұстаз болу - жүректің батырлығы!
	







